
Parameswara dikatakan orang yang bertanggungjawab menubuhkan kerajaan Melaka. Parameswara adalah putera 
raja kerajaan Srivijaya dari dinasti Sailendra yang berpusat di Palembang. Beliau telah melarikan diri ke Melaka dan 
menubuhkan sebuah kerajaan di Melaka. Pada zaman awal Parameswara, wilayah Melaka hanya merupakan sebuah 
pertempatan yang kecil. Lama kelamaan, Melaka menjadi sebuah kerajaan yang besar hasil daripada kebijaksanaan 
dan kecekapan Parameswara dalam mentadbir Melaka.

Parameswara telah memeluk Islam sekitar abad yang ke-15 dan ini adalah titik tolak perkembangan Islam di
Semenanjung Tanah Melayu. Di dalam Sejarah Melayu, Parameswara telah memeluk Islam melalui seorang ulama dari 
Jeddah pada tahun 1414 dan nama baginda telah diubah kepada Megat Iskandar Syah. Serombongan pedagang 
dari Jeddah telah singgah di Melaka dan mereka inilah yang dipercayai telah mengislamkan Raja dan para pembesar 
Melaka. Ulama yang dimaksudkan iaitu yang berjasa mengislamkan Parameswara ialah Maulana Syeikh Abdul Aziz.

Semasa pemerintahan Parameswara, baginda telah berjaya meletakkan asas kemajuan negeri Melaka sebagai 
pusat perdagangan dan pengembangan agama Islam di rantau ini. Agama Islam telah dikembangkan melalui 
perdagangan dan perkahwinan. Melaka adalah pusat persinggahan atau transit bagi pedagang-pedagang dari timur 
dan barat. Ini kerana ada dua jenis angin monsun yang menentukan panduan dan arah pergerakan kapal. Melalui 
persinggahan ini, pedagang-pedagang Arab secara tidak langsung menyebarkan agama Islam. Ada juga di antara
pedagang-pedagang berkenaan yang berkahwin dengan penduduk tempatan.

Perkahwinan Parameswara dengan Puteri Pasai ternyata telah banyak membawa kebaikan kepada kedua-dua 
kerajaan. Melaka dan Pasai sering bertukar-tukar perwakilan untuk mempelajari ilmu-ilmu Islam. Buktinya, beberapa 
buah buku terdapat dalam istana Melaka seperti Hikayat Saiyidina Hamzah, Hikayat Muhammad Ali Hanafiah, Hikayat 
Amir Hamzah dan lain-lain lagi. Buku-buku ini juga telah mencetuskan semangat jihad di kalangan orang-orang Islam 
di Melaka bagi menghadapi serangan Portugis.

Perkembangan Melaka sebagai pusat perdagangan dan penyebaran agama Islam di Nusantara pada masa itu telah 
menunjukkan tanda-tanda kepesatan. Ini adalah hasil dari sistem pentadbiran yang kemas. Kesannya, pelabuhan 
Melaka telah menjadi pelabuhan yang maju dan berjaya menampung hampir dua ribu buah kapal yang berbagai saiz 
untuk satu-satu masa. Sistem cukai, tatacara dan urusan jual beli yang teratur telah diwujudkan.

Akibat dari kepesatan kemajuan Melaka, pelabuhan ini telah dibanjiri oleh pedagang-pedagang Arab yang memang 
terkenal sebagai pedagang yang berjaya pada ketika itu. Di samping berdagang, mereka juga telah berkesempatan 
mengajar agama. Surau (madrasah) dan masjid telah dijadikan tempat mengajar agama. Malah Sultan sendiri telah 
bersama pembesar-pembesar negeri menunaikan sembahyang terawih di masjid pada bulan Ramadhan.

Perkembangan Melaka yang pesat dalam bidang perdagangan dan penyebaran agama Islam adalah hasil dari sistem 
pentadbiran yang kemas serta keadaan negeri Melaka yang harmoni. Natijahnya, jajahan Melaka semakin meluas. 
Di barat, jajahan Melaka adalah hingga ke Ujung Karang (Bengkulu, Sumatera), manakala di timur pula hingga ke 
Terengganu. Parameswara telah membangunkan Melaka sebagai sebuah pelabuhan dan pusat perdagangan yang 
maju dan makmur kerana keselamatan Selat Melaka yang bebas dari lanun. Ini ditambah lagi dengan kedudukannya 
yang strategik. Kesimpulannya, Parameswara telah berjaya meletakkan asas kerajaan yang kukuh di Alam Melayu 
pada masa itu.

Sulalatus Salatin (Sejarah Melayu) menukilkan kebesaran dan kekayaan Melaka seperti berikut,

. .Adapun zaman itu negeri Melaka terlalu sekali ramainya, segala pedagang pun berkampung; maka dari Ayer Leleh 
datang ke Kuala Muar pasar tiada berputusan lagi, dari Kampung Kelinang datang ke Kuala Penajih ini pun tiada 
berputusan; jika orang dari Melaka datang ke Jugra tiada membawa api, barang di mana berhenti di sana adalah 
rumah orang; dari sebelah sini hingga datang ke Batu Pahat demikian juga, kerana masa itu rakyat Melaka sembilan 
belas laksa banyaknya yang di dalam negeri juga.”

PENERAPAN UNDANG-UNDANG ISLAM DALAM SISTEM PERUNDANGAN MELAKA

Sebelum memeluk Islam, Raja dan rakyat Melaka beragama Hindu. Nilai-nilai dalam ajaran Hindu telah menjadi 
asas kepada adat dan budaya masyarakat Melaka pada ketika itu. Dalam sesebuah masyarakat itu, selalunya 
undang-undang yang diamalkan adalah berdasarkan dari adat dan budaya. Kedua-duanya menjadi sumber 
utama dalam menggubal undang-undang dalam sesebuah masyarakat. Oleh yang demikian, undang-undang yang 
diamalkan di Melaka sebelum kedatangan Islam adalah undang-undang adat yang berasaskan ajaran agama 
Hindu.

Apabila Parameswara dan rakyat Melaka telah memeluk Islam, golongan alim ulama dari luar terutama dari timur 
tengah dan Pasai mula membanjari Melaka. Mereka kemudiannya mendapat tempat yang istimewa dalam istana 
Sultan. Mereka kemudiannya menasihati Sultan termasuk dalam bidang penggubalan undang-undang. Melalui para 
alim ulama ini, undang-undang Islam mula diterapkan dalam pemerintahan empayar Melayu Melaka. Pelaksanaan 
undang-undang Islam di dalam sistem perundangan Kesultanan Melayu Melaka ini dapat dilihat di dalam Hukum 
Kanun dan Undang-Undang Laut Melaka. Walau bagaimanapun dalam sistem perundangan Melaka ini masih 
terdapat undang-undang tradisional yang berasaskan adat yang diamalkan sejak sebelum kedatangan Islam.

Undang-undang Adat Kesultanan Melayu Melaka terbahagi dua, iaitu Undang-undang Darat (Hukum Kanun 
Melaka) dan Undang-Undang Laut. Kedua-dua buah naskhah undang-undang ini adalah merupakan warisan hasil 
penulisan Melayu dan Islam yang berbentuk undang-undang yang amat berharga nilainya dari segi sejarah. 
Pada umumnya Undang-Undang Adat Kesultanan Melaka banyak dipengaruhi oleh unsur-unsur adat tradisi 
tempatan dan budaya Hindu. Namun, ketika zaman pemerintahan Sultan Muzaffar Syah, baginda telah membuat 
pembaharuan dalam undang-undang dengan menerapkan unsur-unsur perundangan Islam dalam Hukum Kanun 
Melaka dan Undang-undang Laut Melaka.

Proses penerapan undang-undang Islam ke dalam Hukum Kanun Melaka dan Undang-undang Laut Melaka

Hukum Kanun Melaka

Undang-undang Islam yang dilaksanakan di tanah Melayu suatu masa dahulu mendapat pengaruh 
Kanun Uthmani di Turki. Ini dapat dibuktikan dengan penggunaan istilah Kanun yang diletakkan pada 
undang-undang yang dilaksanakan. Istilah Kanun ini adalah asing di tanah Melayu dan ianya hanya mula 
diguna pakai di empayar Uthmaniah oleh Dhulgadhirid Beg Alauddarullah Beg (1479-1515M)  yang dikenali sebagai 
Kanunname Alauddarullah Beg. Kanun ini merangkumi peruntukan mengenai undang-undang fiskal, undang-undang 
jenayah dan hubungan pemerintah dengan individu. Kanun Uthmani kemudiannya diperkenalkan di wilayah-wilayah 
Uthmaniah dan dilaksanakan secara meluas. Fakta ini membuktikan bahawa undang-undang yang pernah 
dilaksanakan pada zaman pemerintahan Melaka dan negeri-negeri Melayu lain pada satu ketika dulu telah mendapat 
pengaruh Turki.

Mengikut sebahagian ahli sejarah, Hukum Kanun Melaka ini tidak disusun seluruhnya dalam masa yang 
sama tetapi ianya disusun dan digubal dari masa ke semasa dengan mengambil masa yang lama. 
Berdasarkan fakta-fakta sejarah ia mula disusun dalam zaman pemerintahan Sultan Muhammad 
Syah dan diselesaikan pada zaman anaknya iaitu Sultan Muzaffar Syah. Undang-undang Islam mula 
diterapkan dalam Hukum Kanun Melaka ketika zaman Sultan Muzaffar Syah di mana baginda telah 
mengantikan undang-undang berasaskan kepercayaan agama Hindu dengan undang-undang Islam. 
Sultan Muzaffar Syah juga dianggap bertanggungjawab memerintah supaya dikanunkan undang-undang 
Melaka secara bertulis. Sultan Muzaffar Syah telah memerintahkan Seri Nara Diraja untuk menyusun Hukum Kanun 
Melaka.

Fakta ini berdasarkan catatan dalam Sulalatus Salatin yang 
menyatakan seperti berikut:

“Sebermula adalah Sultan Muzaffar Syah di atas kerajaan 
itu, terlalu baik budi pekerti baginda dengan adilnya 
dan murah serta ampun periksa dengan saksama pada 
mengasihani rakyat baginda; dan bagindalah menyuruhkan 
membuat kitab undang-undang supaya jangan bersalahan 
lagi segala hukum menteri… bermula akan Seri Nara 
Diraja terlalu sangat dikasihi raja barang suatu katanya 
dipersembahkannya tiada dilalui baginda”

Hukum Kanun •	
    Melaka

Hukum Kanun Melaka juga dikenali sebagai Undang-Undang Darat Melaka atau Risalat Hukum 
Kanun. Undang-undang ini mempunyai 46 naskah salinan yang disebut dengan pelbagai nama seperti 
Undang-undang Melaka, Undang-Undang Negeri dan Pelayaran, Surat Undang-Undang, Kitab 
Undang-Undang Raja Melaka, Undang-Undang Sultan Mahmud Syah, Kitab Hukum Kanun dan Surat 
Hukum Kanun. Hukum Kanun Melaka ini telah mengalami tokok tambah dari masa ke semasa. Dari 19 fasal 
bertambah kepada 22 fasal dan akhirnya berjumlah sebanyak 44 fasal seperti yang ada sekarang.

Hukum Kanun Melaka ini bukan sahaja digunakan terhad di Melaka, tetapi juga tersebar luas ke 
negeri-negeri yang menjadi jajahan takluk Melaka seperti Johor, Riau, Pahang dan lain-lain. Di samping itu 
naskah ini juga tersebar secara meluas ke negeri-negeri Melayu yang lain seperti Brunei, Pattani dan Acheh. Ini 
membuktikan bahawa Hukum Kanun Melaka sangat popular kerana tersebar luas di rantau Nusantara. Hukum 
Kanun Melaka juga telah dijadikan sebagai panduan penting bagi Pattani, Acheh, Brunei dan lain-lain bagi 
melaksanakan undang-undang mereka dengan beberapa tokok tambah.

Pengaruh Hukum Kanun Melaka di kalangan kerajaan-kerajaan Islam di rantau Nusantara ini bukan sahaja dalam 
zaman kegemilangan Empayar Kesultanan Melayu Melaka, dalam abad ke-15, tetapi juga ketika kerajaan-kerajaan 
Islam di rantau ini wujud dalam abad-abad ke-16, 17 dan 18. 

Dalam sejarah pemerintahan Islam di Kepulauan Jawa pernah terdapat beberapa undang-undang 
Islam dihasilkan dari pusat Islam di Cirebon iaitu Pepakem Cirebon (Pedoman Cirebon) dan Surya Alam di 
Jawa Tengah yang dipercayai dihasilkan pada awal Kesultanan Demak iaitu pada abad ke-16. Kesemua 
undang-undang itu dipengaruhi oleh Hukum Kanun Melaka.

Pada zaman Kesultanan Acheh, terdapat juga undang-undang yang seumpama ini yang dikenali dengan 
nama Adat Acheh, Adat Mahkota Alam, Kanun Mahkota Alam ataupun Kanun Al- Asyi. Undang-undang ini 
dihasilkan dalam zaman Sultan Iskandar Muda (1607-1636M) dan banyak dipengaruhi oleh Hukum 
Kanun Melaka. Kemudiannya di Acheh, lahir sebuah lagi Undang-undang Melayu Lama iaitu Kanun Syara’ 
Kerajaan Acheh dalam zaman Sultan Alauddin Mansur Syah (1857-1870M). Walau bagaimanapun, 
Undang-undang ini mempunyai unsur-unsur perundangan Islam yang lebih mendalam jika dibandingkan dengan 
Hukum Kanun Melaka.

Dalam sejarah Kesultanan Brunei pula, satu undang-undang yang telah digubal pada zaman pemerintahan 
Sultan Hassan (1605-1619M) dipanggil dengan nama Hukum Kanun Brunei. Undang-undang ini dikatakan banyak 
dipengaruhi oleh Hukum Kanun Melaka. Lagi satu contoh ialah undang-undang yang diamalkan dalam Kesultanan 
Maguindanao. Undang-undang yang digubal dalam zaman Sultan Amiruddin Hamza (1736-1755M) ini dipanggil  
Lawaran atau Parualan dan undang-undang ini banyak dipengaruhi oleh pendapat mazhab Shafie. Lawaran atau 
Parualan ini dikatakan digubal dengan merujuk kepada Hukum Kanun Melaka. Sejarawan juga menyatakan bahawa 
undang-undang yang digubal dalam Kesultanan Sulu juga diasaskan dari Hukum Kanun Melaka. 

Undang-Undang Laut Melaka

Undang-Undang Laut Melaka adalah merupakan suatu undang-undang mengenai pelayaran di laut 
zaman Empayar Melayu Melaka. Peraturan-peraturan pelayaran di laut ini digubal pada masa itu adalah 
bersesuaian dengan peranan Melaka sebagai sebuah bandar pelabuhan kosmopolitan di rantau ini. 
Melaka pada abad ke-15 telah menjadi pusat perdagangan yang terpenting di Nusantara sesuai dengan 
kedudukannya di tengah-tengah perjalanan laut di antara Lautan Hindi dan Lautan China. Banyak 
kapal-kapal perdagangan dari negeri-negeri Arab, India, Parsi, China, Champa, Pulau Ryukyu (di Jepun) dan lain-lain 
singgah di pelabuhan Melaka. 

Di samping itu, wujudnya Undang-Undang Laut Melaka ini juga menunjukkan bahawa orang-orang 
Melayu pada masa itu pernah aktif menjalankan perniagaan melalui jalan laut, selain aktif di dalam pelayaran 
biasa. Undang-Undang Laut Melaka ini bukan sahaja digunakan di Melaka dan jajahan takluknya, tetapi juga 
di beberapa buah negeri di Nusantara. Sebagai contoh, undang-undang ini digunakan oleh penduduk di 
Kepulauan Sulawesi terutama di wilayah Bugis di Makasar. 

Undang-Undang Laut Melaka ini mengandungi 44 fasal yang pada keseluruhannya menggariskan 
pembahagian tugas pegawai-pegawai kapal, menentukan peraturan penggunaan perairan dan hukuman 
terhadap kesalahan yang dilakukan di laut. Pegawai-pegawai kapal yang dimaksudkan ialah nakhoda,
jurumudi, jurubatu, tukang, malim, dan muda-muda. 

PENGARUH ISLAM Dİ DALAM SİSTEM PERUNDANGAN MELAKA

Pengaruh Islam di dalam Hukum Kanun Melaka meliputi undang-undang jenayah, muamalah, keluarga dan 
keterangan dan acara. Berikut adalah contoh pengaruh undang-undang Islam dalam Hukum Kanun Melaka :-

1) Undang-Undang Jenayah

Undang-Undang Jenayah yang termaktub di dalam Hukum Kanun Melaka ialah :
Hukuman Qisas, Hudud, Ta’zir dan Diat 

1.1) Hukuman Qisas

Dalam Hukum Kanun Melaka fasal 5.1 ada meyebutkan bahawa kesalahan membunuh orang hendaklah 
dikenakan hukuman bunuh juga. Hukuman bunuh kepada pembunuh adalah wajar supaya waris mangsa tidak lagi 
menuntut bela dan menegah dari berlakunya pembunuhan secara sewenang-wenangnya. Selain itu, hukuman Qisas 
ini juga berkaitan dengan kesalahan-kesalahan menyakiti atau mencederakan anggota tubuh orang lain disebabkan 
berlakunya perkelahian seperti tampar-menampar, mencederakan anggota dan sebagainya. Undang-Undang Melaka 
seperti yang tercatat di dalam Hukum Kanun Melaka menetapkan bahawa kesalahan yang berkenaan hendaklah 
dibalas dengan hukuman yang setimpal. Hukuman ini berdasarkan firman Allah :

“Dan kami telah tetapkan atas mereka di dalam kitab Taurat itu, bahawa jiwa dibalas dengan jiwa dan mata dibalas 
dengan mata dan hidung dibalas dengan hidung, dan telinga dibalas dengan telinga dan gigi dibalas dengan gigi 
dan luka-luka hendaklah dibalas (seimbang). Tetapi sesiapa yang melepaskan hak membalasnya, maka menjadilah ia 
penebus dosa baginya dan sesiapa yang tidak menghukum dengan apa yang telah diturunkan Allah, maka mereka 
itulah orang-orang yang zalim” (Al-Maidah :45) 

1.2) Hukuman Hudud

Dalam Hukum Kanun Melaka terdapat hukum hudud iaitu hukuman yang berhubung dengan Zina, Qazaf, Mencuri, 
Murtad dan Minum Arak. Selain itu, hukum bagi kesalahan zina juga terdapat di dalam Undang-Undang Laut Melaka. 
Menurut Hukum Kanun Melaka, fasal 40:2 bagi kesalahan zina yang dilakukan oleh golongan hamba hendaklah 
dikenakan hukuman sebat 50 kali iaitu separuh dari hukuman yang dikenakan ke atas orang yang merdeka. 
Manakala orang yang merdeka akan disebat sebanyak 100 kali. Hukuman ini adalah selaras dengan firman Allah 

“Perempuan yang berzina dan lelaki yang berzina, hendaklah kamu sebat tiap-tiap seorang dari keduanya seratus kali 
sebat dan janganlah kamu dipengaruhi oleh perasaan belas kasihan terhadap keduanya dalam menjalankan hukum 
agama Allah, jika benar kamu beriman kepada Allah dan hari akhirat dan hendaklah disaksikan hukuman seksa yang 
dikenakan kepada mereka itu oleh sekumpulan dari orang-orang yang beriman” (An Nur : 2)

Kesalahan Qazaf ialah kesalahan menuduh perempuan yang solehah berzina. Di dalam fasal 12:3 Hukum Kanun 
Melaka menyatakan bahawa hukuman sebat 80 kali akan dikenakan ke atas orang yang melakukan kesalahan Qazaf. 
Hukuman ini selaras dengan firman Allah 

“Dan orang-orang yang melemparkan tuduhan (zina) kepada perempuan yang terpelihara kehormatannya, kemudian 
mereka tidak membawakan empat orang saksi, maka sebatlah mereka lapan puluh kali sebat dan janganlah kamu 
menerima persaksian mereka itu selama-lamanya; kerana mereka adalah orang-orang yang fasik” (An-Nur :4).

Mengenai kesalahan murtad pula, mengikut fasal 36:1 Hukum Kanun Melaka menetapkan hukuman bunuh bagi 
orang-orang Islam yang keluar dari agamanya, dan ini selaras dengan ayat al-Quran

“Dan perangilah mereka sehingga tidak ada lagi fitnah dan (sehingga) menjadilah agama itu seluruhnya (bebas) bagi 
Allah semata-mata. Kemudian jika mereka berhenti (dari kekufurannya dan gangguannya, nescaya mereka diberikan 
balasan yang baik) kerana sesungguhnya Allah Maha Melihat akan apa yang mereka kerjakan” (Al Anfal : 39)

Hukum Kanun Melaka juga mempunyai peruntukan bagi kesalahan mencuri, iaitu terdapat dalam fasal 7:2 dan 11:1 
yang menetapkan potong tangan ke atas pencuri-pencuri. Hukuman tersebut dikenakan ke atas seseorang jika harta 
yang dicurinya itu cukup kadarnya dan tiada suatu sebab yang menghalang seseorang dari dikenakan hukuman 
tersebut. Hukuman ini adalah selaras dengan firman Allah :

“Dan orang lelaki yang mencuri dan orang perempuan yang mencuri maka (hukumnya) potonglah tangan mereka 
sebagai satu balasan dengan sebab apa yang mereka telah usahakan, (juga sebagai) suatu hukuman pencegah dari 
Allah dan (ingatlah) Allah Maha Kuasa, lagi Maha Bijaksana” (Al Ma’idah : 38). 

Bagi kesalahan minum arak pula, Hukum Kanun Melaka fasal 42:1 mengenakan hukuman 40 kali sebat atas 
hamba yang melakukannya. Hukuman tersebut adalah berpandukan Hadith Rasulullah S.A.W. dan amalan para 
sahabatnya.

1.3) Hukuman Diat (Denda)

Dalam Hukum Kanun Melaka terdapat peruntukan mengenai kesalahan yang boleh dikenakan hukuman diat (denda), 
seperti kesalahan membunuh dengan sengaja dan tidak sengaja, kerosakan harta benda dan binatang. Dalam kes 
kesalahan membunuh dengan sengaja jika dimaafkan oleh waris si mati pembunuh dikenakan diat. Hukuman diat 
dikenakan ke atas seorang merdeka yang membunuh hamba, diperuntukan dalam fasal 17 Hukum Kanun Melaka, 
di mana kadar diatnya ialah setengah dari denda yang dikenakan ke atas orang merdeka yang membunuh orang 
merdeka. Hukuman ini adalah berasaskan pendapat mazhab Shafie.

Dalam kes membunuh tidak sengaja pula, Hukum Kanun Melaka mengenakan hukuman belanja seluruh urusan 
kematian mangsa tersebut ke atas pembunuh mengikut kadar belanja pengurusan jenazah mengikut persetujuan 
waris si mati. Hukuman ini tidak jauh bezanya dengan undang-undang Islam kerana tiap-tiap kesalahan membunuh 
yang berlaku secara tidak sengaja tidaklah dikenakan qisas atau bunuh balas tetapi hendaklah dikenakan diat. Ini 
tersebut di dalam al Quran 

“Dan tidak harus sama sekali bagi seseorang mukmin membunuh seorang mukmin yang lain, kecuali dengan 
tidak sengaja dan sesiapa yang membunuh seorang mukmin dengan tidak sengaja, maka (wajiblah dia membayar 
kafarah) dengan memerdekakan seorang hamba yang beriman serta membayar “diat” (denda ganti nyawa) yang 
diserahkan kepada ahlinya (keluarga si mati), kecuali jika mereka sedekahkan (memaafkannya). Tetapi jika dia (yang 
terbunuh dengan tidak sengaja) dari kaum (kafir) yang memusuhi kamu, sedang dia sendiri beriman, maka (wajiblah si 
pembunuh membayar kafarah sahaja dengan) memerdekakan seorang hamba yang beriman dan jika dia (orang 
yang terbunuh dengan tidak sengaja itu) dari kaum (kafir) yang ada ikatan perjanjian setia di antara kamu dengan 
mereka, maka wajiblah membayar “diat” (denda ganti nyawa) kepada keluarganya serta memerdekakan seorang 
hamba yang beriman. Dalam pada itu, sesiapa yang tidak dapat (mencari hamba yang akan dimerdekakannya), maka 
hendaklah dia berpuasa dua bulan berturut-turut; (hukum yang tersebut) datangnya dari Allah untuk menerima 
taubat (membersihkan diri kamu) dan (ingatlah) Allah Maha Mengetahui, lagi Maha Bijaksana”. (An Nisa’ : 92)

Mengenai dengan kesalahan mencederakan anggota seseorang dengan tidak sengaja kanun telah 
menetapkan hukuman supaya orang yang mencederakan itu, mengubati orang yang dicederakan. Begitu juga 
dengan kesalahan merosakkan harta benda seperti membunuh binatang kepunyaan orang, hendaklah dikenakan 
hukuman diat. Hukuman seumpama ini pernah dilakukan oleh Khalifah Umar al-Khattab yang menenakan hukuman 
denda ke atas orang yang mencederakan kuda.

1.4) Hukuman Ta’zir

Dalam Hukum Kanun Melaka, terdapat juga peruntukan mengenai beberapa jenis kesalahan yang boleh 
dikenakan hukuman Ta’zir. Di dalam Islam, jenis-jenis kesalahan yang boleh dikenakan hukuman Ta’zir termasuklah 
beberapa kesalahan yang boleh digugurkan hukuman hudud, seperti kesalahan mencuri, bercumbu-cumbuan, 
menuduh hamba berzina dan kesalahan melakukan fitnah. Barang-barang yang dicuri sekiranya tidak 
sampai nisab (kadar) yang ditetapkan, seperti mencuri sedikit pisang, ayam, sirih dan sebagainya, si 
pencuri yang berkenaan hanya akan dikenakan hukuman ta’zir. Hukum Kanun Melaka menetapkan si 
pencuri akan dikenakan hukuman denda sepuluh emas dan digantung barang yang dicuri di lehernya kemudian 
diarak sekeliling bandar atau kota, jika barang-barang yang dicuri itu tiada lagi ia dikenakan membayar harganya.

Menurut mazhab Shafie sekiranya barang-barang yang dicuri itu tidak cukup nisab, ia tidak boleh dikenakan 
hukuman hudud sebaliknya memadailah dikenakan ta’zir sahaja. Bagi kadar nisab, barang yang boleh dikenakan 
hukuman potong tangan ke atas pencuri, sekurang-kurangnya 1/4 (suku) dinar di samping syarat-syarat yang lain. 
Kalau tidak hendaklah dikenakan hukuman ta’zir dan barang- barang tersebut dipulangkan kembali kepada tuannya 
dan hendaklah diganti sekiranya barang-barang tersebut sudah hilang atau rosak.

Bagi kesalahan melakukan hubungan sejenis sesama perempuan dan bercumbu-cumbu antara lelaki dengan 
perempuan tanpa melakukan persetubuhan, hukumannya mengikut Hukum Kanun Melaka ialah disebat dua 
puluh kali. Hukuman bagi kesalahan seperti ini adalah selaras dengan pendapat mazhab Shafie. Begitu 
juga dengan kesalahan bercumbu-cumbu hendaklah dikenakan hukuman ta’zir dalam Hukum Kanun Melaka, kerana 
perbuatan tersebut boleh membawa kepada perzinaan.

Bagi kesalahan-kesalahan yang lain seperti melakukan fitnah, menuduh zina ke atas kafir zimmi atau hamba, 
berjudi, menjadi saksi palsu dan sebagainya adalah merupakan amalan mungkar yang bukan sahaja boleh 
menjatuhkan maruah seseorang bahkan membahayakan keluarga dan kehidupan masyarakat. Hukum Kanun 
Melaka telah mengenakan hukuman ta’zir ke atas kesemua kesalahan seperti di atas. Dalam zaman Khalifah Umar 
al-Khattab hukuman ta’zir adalah dikenakan ke atas saksi palsu.

2) Undang-undang Muamalah

Hukum Kanun Melaka juga memperuntukan Undang-Undang Muamalah iaitu undang-undang yang berkaitan 
dengan jual beli, riba, pinjam-meminjam dan sebagainya. Dalam fasal 30 undang-undang yang berkenaan ada 
menyebut tentang haramnya mengamalkan riba, tidak sah perniagaan bagi orang gila, kanak-kanak yang belum 
baligh, orang yang mabuk kerana arak atau tuak serta sah berwakil di dalam perkara jual beli. Perkara-perkara yang 
disebutkan ini adalah selaras dengan pendapat mazhab Shafie. Dalam Hukum Kanun Melaka mensyaratkan bahawa 
barang-barang yang sah dijual ialah barang-barang yang suci dan yang bermanfaat dan bukannya dimiliki oleh orang 
lain. Ini adalah selaras dengan pendapat mazhab Shafie yang menyatakan halal di sisi syarak, mempunyai milik yang 
sempurna dan bermanfaat.

Hukum Kanun Melaka juga membenarkan perwakilan di dalam jual beli, umpamanya seorang bapa atau datuk boleh 
mewakilkan anak cucunya menjual harta atau menjalankan perniagaan kedua-dua anak atau cucu itu. Selain dari 
kontrak jual beli, Undang-undang Melaka juga mengharuskan pinjam-meminjam seperti yang terdapat di dalam fasal 
15:4. Dalam fasal yang tersebut ada menyatakan, jika seseorang itu meminjam seekor kerbau, sekiranya kerbau 
tersebut mati bukan kerana teraniaya seperti ditangkap oleh harimau, jika disimpan di dalam kandang denganya 1/2 
(setengah) harga dan jika jauh dari kandang denda sepenuhnya.

3) Undang-undang Keluarga

Hukum Kanun Melaka ada juga memperuntukkan perkara-perkara mengenai perkahwinan, penceraian, dan hal-hal 
yang berhubung kait dengan wali, akad, khiyar dan talak. Undang-undang tersebut menyatakan bahawa bapa dan 
datuk merupakan wali mujbir. Mereka mempunyai kuasa penuh untuk mengahwinkan anak atau cucu perempuan 
yang masih dara walaupun tanpa kerelaan hatinya. Meminta keizinan daripada mereka, hukumnya adalah sunnat, 
dan ini adalah selaras dengan pendapat mazhab Shafie. Bagi perempuan- perempuan janda pula, Undang-Undang 
Melaka telah menetapkan supaya walinya mendapat keizinan terlebih dahulu sebelum mengahwinkannya. Hukuman 
tersebut terdapat di dalam fasal 25 Hukum Kanun Melaka dan ini adalah selaras dengan firman Allah 

“Dan apabila kamu menceraikan isteri-isteri (kamu), lalu habis masa idah mereka maka janganlah kamu (wahai 
wali-wali nikah) menahan mereka daripada berkahwin semula dengan (bekas) suami mereka, apabila mereka (lelaki 
dan perempuan itu) bersetuju sesama sendiri dengan cara yang baik (yang dibenarkan oleh Syarak). Demikianlah 
diberi ingatan dan pengajaran dengan itu kepada sesiapa di antara kamu yang beriman kepada Allah dan hari akhirat. 
Yang demikian adalah lebih baik bagi kamu dan lebih suci dan (ingatlah), Allah mengetahui (akan apa jua yang baik 
untuk kamu) sedang kamu tidak mengetahuinya” (Al Baqarah : 232)

Selain dari yang tersebut di atas, terdapat juga di dalam Hukum Kanun Melaka perkara-perkara yang menerangkan 
mengenai rukun nikah seperti sighah, ijab, qabul dan saksi. Penjelasan sighah, ijab, qabul dan saksi telah dibuat 
dengan teliti berdasarkan hukum munakahat (nikah kahwin) mazhab Shafie. Mengenai saksi nikah, Hukum Kanun 
Melaka fasal 26 menerangkan bahawa di dalam sesuatu perkahwinan itu hendaklah dihadiri oleh empat orang, iaitu 
dua orang yang akan berakad dan dua orang saksi. Hukuman ini adalah selaras dengan hadis Rasulullah S.A.W. yang 
diriwayatkan oleh Ibn Hibban dan Saidatina Aishah yang mengatakan bahawa tidak sah nikah kecuali dengan adanya 
wali dan dua orang saksi yang adil.

Hukum Kanun Melaka fasal 28 ada memperuntukkan mengenai talak yang terbahagi kepada dua iaitu talak bain 
dan talak raji’. Kedua-dua jenis talak ini adalah merupakan undang-undang Islam. Dalam perkara talak dan perkara 
lafaz talak sama ada sarih atau kinayah dengan menerusi surat cerai dan sebagainya, begitu juga mengenai rujuk 
juga dijelaskan di dalam Hukum Kanun Melaka. Peraturan ini kebanyakannya adalah berdasarkan fatwa dari mazhab 
Shafie.

4) Undang-undang Keterangan dan Prosedur
Dalam Undang-Undang Melaka terdapat juga peruntukan-peruntukan mengenai undang-undang keterangan 
dan acara seperti Sulh, penjamin, kesaksian, sumpah, iqrar dan adab-adab Qadi. Hukum Kanun Melaka fasal 32 
menyatakan bahawa harus melakukan sulh dalam penyelesaian tuntutan harta yang bukannya mengenai perkara 
yang mungkar dan kepada perkara yang tertentu sahaja seperti di dalam perkara jual beli, hibah, hutang-piutang, 
pinjam-meminjam dan upah-mengupah. 

Dalam Hukum Kanun Melaka fasal 37 ada memperuntukkan mengenai saksi. Peruntukan ini menerangkan 
bahawa seseorang saksi hendaklah mempunyai syarat-syarat seperti Islam, baligh, berakal, adil dan tidak 
melakukan dosa-dosa besar dan kecil. Saksi bagi kesalahan zina pula hendaklah terdiri daripada empat 
orang lelaki, kesalahan minum arak dua orang lelaki, bagi perkara wasiat dan melihat anak bulan Ramadhan 
seorang saksi lelaki. Saksi-saksi yang tersebut hendaklah mempunyai syarat-syarat seperti yang tersebut di atas. 

Dalam Undang-Undang Kanun Melaka juga ada menggariskan perkara-perkara yang berhubung dengan Prosedur
Perbicaraan. Sebarang perbicaraan hendaklah dilakukan di hadapan seorang hakim, mengandungi acara 
dakwa-mendakwa dan sumpah. Perbicaraan itu hendaklah diadakan di masjid dan disaksikan oleh sidang Jumaat. 
Undang-Undang Melaka mewajibkan pihak yang menuntut atau pendakwa memberi keterangannya dan pihak yang 
dituduh atau didakwa hendaklah bersumpah. Sebagai contoh, sekiranya perbicaraan itu bagi menuntut emas, pihak 
yang menuntut hendaklah menyatakan jenis, mutu dan timbangannya, dan hendaklah juga mengemukakan saksi. 

Sekiranya pihak yang dituntut ingkar, hendaklah ia bersumpah, dan jika ia bersumpah batallah tuntutan 
tersebut. Undang-undang ini adalah berdasarkan kepada Hadith Rasulullah yang diriwayatkan oleh Abu Dawud yang 
menyatakan bahawa pihak yang mendakwa hendaklah memberi keterangan dan pihak yang ingkar diminta 
bersumpah. Dalam Undang-Undang Melaka ada juga menyebut semasa menjatuhkan hukuman hendaklah tidak di 
dalam keadaan terlalu kenyang, mengantuk atau lapar. Seseorang hakim juga mestilah mempunyai sifat-sifat baik 
dan tidak boleh menerima hadiah. Kesemua sifat-sifat ini adalah selaras dengan kehendak-kehendak Islam.

Satu lagi perkara penting di dalam Undang-Undang Melaka ialah mengenai syarat-syarat utama bagi seseorang 
calon untuk dilantik menjadi Sultan. Mengikut Hukum Kanun Melaka fasal 1:3, seseorang yang boleh dilantik 
menjadi raja mestilah seorang yang adil, bijaksana, pengampun, pemurah, perkasa dan melakukan hukuman dengan 
kekuasaannya. Dalam Sejarah Melayu ada menyebut bahawa sifat-sifat yang disebut ini adalah menepati 
sebahagian daripada kehendak- kehendak Islam. Al Mawardi umpamanya telah menetapkan beberapa syarat 
untuk seseorang itu dilantik menjadi khalifah, di antaranya Islam, lelaki, adil, berilmu, sihat tubuh badan, cerdas fikiran, 
mempunyai sifat-sifat kepimpinan yang tinggi dan mementingkan rakyat lebih daripada kepentingan diri sendiri.

Di dalam Undang-Undang Laut Melaka pula pengaruh Islam yang ketara sekali ialah mengenai peranan 

Maalim (nakhoda) dan hukuman bagi kesalahan zina. Dalam fasal 9 Undang-undang tersebut menyatakan seorang 
Maalim di dalam sebuah kapal dianalogikan sebagai imam dan anak kapal pula sebagai makmum. Dalam fasal 2 
pula ada memperuntukan sekiranya terdapat perbuatan zina di atas kapal dan pasangan yang melakukannya pernah 
berkahwin, pasangan itu hendaklah dihukum bunuh. Jika pasangan itu belum berkahwin, ia hendaklah 
dikenakan sebat sebanyak 100 kali. Hukuman ini adalah selaras dengan hukuman Islam.

PERLAKSANAAN UNDANG-UNDANG ISLAM 

Dalam sejarah Kesultanan Melaka, Sultan Ala’uddin Riayat Syah amat terkenal sebagai sultan yang adil dalam 
menjalankan undang-undang. Suatu ketika, Tun Manikam yang merupakan seorang pembesar istana telah 
ditangkap oleh hulubalang Melaka kerana melakukan maksiat bercumbu-cumbuan di dalam perahu dengan seorang 
perempuan di Pelabuhan Melaka pada waktu malam. 

Tun Manikam kemudiannya dihadapkan ke muka pengadilan di hadapan Sultan Ala’uddin Riayat Syah. Tun 
Senaja yang merupakan sepupu kepada Tun Manikam merayu kepada Sultan Ala’uddin Riayat Syah agar Tun 
Manikam dilepaskan kerana beliau merupakan pembesar istana. Sultan Ala’uddin Riayat Syah menegur 
permaisurinya kerana membela pesalah. Baginda tetap akan menghukum Tun Manikam sekiranya beliau didapati 
bersalah tanpa memandang status Tun Manikam.

Akhirnya, setelah Tun Manikam dibuktikan bersalah di dalam perbicaraan tersebut, Sultan Ala’uddin Riayat Syah 
menjatuhkan hukuman 20 kali sebatan ke atas Tun Manikam. Hukuman tersebut dijalankan di khalayak ramai. 
Rakyat Melaka yang menyaksikan hukuman tersebut semakin mengagumi keadilan Sultan Ala’uddin Riayat Syah. 
Rasa cinta dan hormat mereka kepada baginda semakin bertambah.

KADI-KADI DI ZAMAN KESULTANAN MELAYU MELAKA

Jawatan Kadi dipercayai mula diwujudkan semasa 
zaman pemerintahan Sultan Muzaffar Syah. Ini 
adalah berdasarkan kepada catatan-catatan yang 
terdapat di dalam Sulalatus Salatin bahawa di zaman 
pemerintahan Sultan Muzaffar Syah, undang-undang 
Islam mula diterapkan di dalam undang-undang Kerajaan 
Melayu Melaka. Sebelum diwujudkan jawatan kadi, 
segala pertikaian dan tuduhan jenayah dihadapkan di 
hadapan Sultan. Pihak-pihak akan diadili oleh Sultan di 
balairung seri istananya. Kemudian, Sultan Muzaffar Syah 
telah mewujudkan jawatan kadi di mana pertikaian antara 
pihak-pihak berserta dengan tuduhan jenayah diadili oleh 
kadi yang faqih dengan undang-undang Islam. Masjid 
dijadikan tempat bagi Kadi menjalankan perbicaraan. 
Selain itu, pihak-pihak memiliki hak rayuan kepada 
Sultan sekiranya mereka tidak berpuas hati dengan 
keputusan Kadi.

Jawatan Kadi telah pun wujud dalam kerajaan Islam 
sebelum Melaka iaitu Kerajaan Islam Samudera 
Pasai. Perkara ini dapat dibuktikan dengan catatan dari 
pelayar Islam yang masyhur iaitu Ibnu Battutah. Beliau 
menukilkan bahawa seorang ulama dari Syiraz yang 
bernama Syarif Amir Sayyir Al-Syirazi yang bermazhab 
Syafie telah datang ke Samudera Pasai dan menetap di 
sana. Syarif Amir Sayyir Al-Syirazi kemudiannya dilantik 
oleh Sultan Malik Al Zahir Thani menjadi Qadi Besar (ketua 
hakim) Kerajaan Samudera Pasai. Malah, ketibaan Ibnu 
Battutah di Samudera disambut oleh Qadi Syarif Amir 
Sayyir Al-Syirazi atas perintah Sultan Samudera Pasai 
pada ketika itu iaitu Sultan Malik Al Zahir Thani.

Maka apabila undang-undang Islam telah bertapak kukuh 
di Melaka sebagaimana Samudera Pasai, jawatan kadi 
telah diwujudkan oleh Sultan Melaka pada ketika itu Kadi Munawwar

Kadi Maulana Yusuf

iaitu Sultan Muzaffar Syah. Kadi yang pertama yang 
dilantik oleh Sultan Muzaffar Syah pada zaman 
pemerintahannya ialah Kadi Maulana Yusof. Beliau 
ialah cucu Maulana Syeikh Abdul Aziz, tokoh yang 
berjaya mengislamkan Parameswara. Kadi Maulana 
Yusof telah memainkan peranan sebagai hakim dan 
penasihat dalam hal ehwal perundangan Islam di 
Melaka. Semasa pemerintahan Sultan Mansur Syah 
(putera Sultan Muzaffar Syah), Kadi Maulana Yusof 
telah meletakkan jawatan kerana beliau ingin 
memberikan tumpuan untuk mendalami ilmu agama 
dengan Maulana Abu Bakar (ulama dari Tanah Arab 
yang datang ke Melaka dengan membawa kitab 
Duril Mazlum).

Di dalam Sulalatus Salatin telah dinukilkan seperti 
berikut :

Ada pun akan Kadi Yusof itu, daripada anak cucu 
makhdum yang pertama mengislamkan segala orang 
Melaka itu. Sekali persetua, Kadi yusof hendak pergi 
sembahyang Jumaat, lalu betul-betul di muka pintu 
Maulana Abu Bakar. Tatkala itu Maulana Abu Bakar 
ada berdiri di pintunya, maka dilihat oleh Kadi Yusof 
akan Maulana Abu Bakar dikelilingi oleh cahaya seperti 
sumbu dian dikeliling apinya, demikianlah rupanya. 
Maka Kadi Yusof segera berlari datang menyembah 
pada Maulana Abu bakar; maka segera disambutnya 
seraya tersenyum. Maka Kadi Yusof pun bergurulah 
kepada Maulana Abu Bakar, setelah itu maka Kadi Yusof 
pun junun-lah, maka ia memecat dirinya daripada Kadi, 
bernama Maulana Yusof. Maka anaknya pula menjadi 
Kadi, bernama Kadi Munawar.

Sebagaimana yang tercatat di dalam Sulalatus 
Salatin, Kadi Melaka yang kedua ialah Kadi Munawwar. 
Setelah Kadi Maulana Yusof meletakkan jawatannya, 
Sultan Mansor Syah telah melantik anak Kadi Maulana 

Yusof untuk menjadi Kadi Kerajaan Melayu Melaka. Kadi 
Munawwar juga dikenali dengan nama Kadi Menawar 
dan Kadi Menua. Beliau telah memainkan peranan 
sebagai Kadi Melaka sehingga ke zaman pemerintahan 
Sultan Melaka yang terakhir iaitu Sultan Mahmud Syah. 
Diriwayatkan bahawa Kadi Munawwar bukan sahaja 
seorang Kadi dalam Kesultanan Melayu Melaka, malah 
beliau ialah seorang pakar pembuat senjata api. Di 
dalam Sulalatus salatin telah dinukilkan bahawa :

“Adapun Kadi Menawar berhadir di kampungnya dengan 
mercun dan periuk api; pintu pagarnya ditutupkannya. 
Maka kata Kadi Menawar, “Jikalau dapat Seri Wak Raja 
masuk ke kampung hamba ini, maka hamba dudukkan 
dengan anak hamba, jikalau tiada dapat masuk tiadalah 
hamba kahwinkan; biar hilang belanja hamba.” Setelah 
datang gajah Seri Wak Raja keluar pintu Kadi Menawar, 
dipasangnyalah mercun dan periuk api, serta tempik 
sorak bergemuruh bunyinya, bercampur dengan segala 
bunyi-bunyian terlalu azamat bunyinya. Maka Balidsi 
pun terkejut, lalu lari; beberapa pun ditahani oleh Tun 
Abdul Karim, tiada juga bertahan. Setelah dilihat oleh 
Seri Wak Raja kelakuan gajah itu, maka katanya pada 
Tun Abdul Karim, “Abang, abang, baiklah undur ke 
tengah, biar beta ke kepala pula.” Maka Tun Abdul 
Karim pun ke tengahlah. Maka Seri Wak Raja pula 
tampil ke kepala gajah; maka dipalingnya Balidsi, lalu 
dilanggarnya pintu pagar Kadi Menawar; beberapa pun 
dipasang orang mercun dan periuk api, dan tempik 
sorak seperti tagar, tiada dihisabkannya; dirempuhnya 
juga…”

MAKAM SYEIKH AHMAD MAJNUN

Terdapat sebuah makam tua di Pengkalan Kempas yang dikatakan makam seorang ulama sezaman dengan Sultan 
Mansur Syah. Ulama tersebut bernama Syeikh Ahmad Majnun. Nama “Syeikh Ahmad Majnun” ini jelas terpahat pada 
batu bersurat yang terdapat di sisi makam ini. “Majnun” bermaksud gila di mana ulama ini dinamakan dengan gelaran 
tersebut kerana bersikap pelik atau kerana “gila” dengan ilmu pengetahuan.

Dalam Sulalatus Salatin, ulama yang dikaitkan dengan gelaran “gila”  hanyalah Kadi Maulana Yusuf. Sulalatus Salatin 
menukilkan sebanyak dua kali gelaran ini kepada Kadi Maulana Yusuf.
Menurut Sulalatus Salatin :
“Maka Kadi Yusuf pun bergurulah kepada Maulana Abu Bakar, setelah itu maka Kadi Yusuf pun jununlah, maka ia 
memecat dirinya daripada Kadi, bernama Maulana Yusuf”

Pada muka surat yang lain pula :
“Arkian Sultan Mahmud hendak pergi mengaji Maklumat pada Maulana Yusuf; akan tuan itu telah junun…..”

Oleh itu tidak mustahil makam di Pengkalan Kempas ini sebenarnya adalah makam Kadi Maulana Yusuf. 
Wallahu A’lam 

HUKUM KANUN MELAKA DAN UNDANG-UNDANG LAUT MELAKA YANG 
BERASASKAN HUKUM SYARAK

Hukuman Kanun Melaka

Fasal 5:1,3 Hukuman qisas, bunuh dibalas bunuh.

Fasal 7:2 Hukuman potong tangan pada kesalahan mencuri.

Fasal 8:2,3 Hukuman qisas, bunuh dibalas bunuh.

Fasal 11:1
a. Hukuman potong tangan pada kesalahan mencuri,
b. Hukuman ta’zir, mengikut budi bicara hakim pada   
kesalahan mencuri beramai-ramai.

Fasal 12:2
Hukuman rejam sampai mati ke atas lelaki dan wanita 
muhsan yang berzina. Jika penzina adalah ghair muhsan 
disebat sebanyak 80 kali.

Fasal 12:3
Hukuman rotan sebanyak 80 kali pada orang yang 
menuduh orang lain berzina tanpa saksi.

Fasal 14:1
Aturcara tuduh - menuduh. Dikehendaki bersumpah 
dengan memegang mimbar masjid.

Fasal 14:2
Hukuman lzadhf, bersumpah dan bertaubat di hadapan 
hakim kerana kesalahan mengambil isteri orang

Fasal 15:7
Aturcara pinjam - meminjam harta berdasarkan hukum 
‘iyyan

Fasal 16:1,2

a.  Hukuman memfitnah orang berdasarkan taksir fuduli.
b.  Hukuman bunuh kerana berzina.
c.  Syarat-syarat fuduli.

Fasal 18:4 Hukuman qisas pada kesalahan membunuh

Fasal 25:1
Hukum berwali. Hal-hal yang berhubung dengan 
syarat-syarat berwali aqrab, wali mujbir, qaul azhar, 
safratul ‘I-qasr.

Fasal 25:2
Syarat dan aturcara ijab dan qabul dengan melafazkan 
kata "Qabiltu tazwijaha".

Fasal 26
Syarat menjadi saksi yang sah dalam aturcara ijab dan 
qabul.

Fasal 27
Hukum khiyyar atau hak pembatalan perkahwinan. 
Syarat yang membolehkan faskh.

Fasal 28:1
Hukum talak iaitu talak raji’i dan talak bain. Syarat-syarat 
beriddah

Fasal 30
Hukum dan aturcara berniaga. Syarat sah berjual beli 
dan barangan yang sah serta haram diperniagakan. 
Haram mengambil riba’.

Fasal 32:2
Hukum sah sulh atau tuntut menuntut harta. 
Syarat-syarat berhubung dengan sulh. Syarat pendakwa 
dan yang terdakwa atau mudda'I dengan mudda'i alaihi.

Fasal 32:3 Syarat sah menjadi penjamin

Fasal 34:1 Hukum dan syarat-syarat amanat (amanah).

Fasal 35
Hukum ikrar. Batasan di antara hak Allah dan hak 
manusia

Fasal 36:1 Hukum orang murtad, sama ada dikehendaki bertaubat 
atau dibunuh.

Fasal 36:2 Hukuman bunuh ke atas orang Islam yang enggan 
bersembahyang

Fasal 37:1 a. Hukum menjadi saksi.
b. Syarat sah menjadi saksi.

Fasal 37:2

a. Syarat sah menjadi saksi pada kesalahan berzina,
b. Syarat sah menjadi saksi pada kesalahan hadd. 
  Kes-kes berhubung dengan bikir dan thayyib di 
     kalangan wanita.

Fasal 38:1,2,3
Aturcara dakwa mendakwa dan sumpah bersumpah di 
dalam masjid, di hadapan sidang jumaah dan di atas 
mimbar.

Fasal 38:4 Aturcara tuntut menuntut di hadapan hakim. Syarat-
syarat hakim menjatuhkan hukuman

Fasal 39

a. Hukum qisas pada kesalahan membunuh.
    Hukum orang Islam membunuh orang bukan Islam.
b. Hukum orang bukan Islam (Yahudi, Nasrani, Majusi)   
    membunuh sesama bukan Islam.

Fasal 40:1
Hukuman rejam dan sebat kerana kesalahan berzina. 
Hukuman mengikut hadd ke atas penzina yang 
ghair-muhsan.

Fasal 40:2
Hukuman pada kesalahan liwat (hubungan sejenis) 
dan hubungan dengan binatang digolongkan sebagai 
berzina. Hukuman boleh juga berdasarkan ta’zir hakim

Fasal 43:5 Hukum qisas bersabit dengan kes rogol

Fasal 2 Hukuman bunuh dan rotan ke atas orang muhsan dan 
ghair muhsan yang berzina.

Undang-Undang Laut Melaka

Hukuman Hudud dan Ta’zir Di Zaman Kesultanan Melayu Melaka

Hukuman rejam bagi kesalahan 
berzina untuk yang sudah 
berkahwin

Hukuman sebat bagi kesalahan 
berzina untuk pasangan yang masih 

bujang

Hukuman sebat bagi kesalahan 
meminum arak

Hukuman potong tangan bagi 
kesalahan mencuri

* Gambar-gambar ehsan dari 
Perbadanan Muzium Negeri Melaka (Perzim)

Hukuman diarak di sekeliling kampung bagi kesalahan tidak  bersolat, tidak 
berpuasa, kesalahan di bawah hudud tetapi tidak mencukupi syarat dan 

lain-lain

Sultan Iskandar iman dipancang,
Sultan Muhammad  menggubal undang,
Sultan Abu Syahid umur tak panjang,
Sultan Muzaffar Syarak dijulang,
Sultan Mansur menempa gemilang,
Sultan Alauddin taqwa terbilang,
Sultan Mahmud mati terbuang

Kanun Melaka khazanah sejarah
Diterap Al Quran dan juga As Sunnah
Menjadi panduan para pemerintah
Untuk mengadili segenap ummah
Agar hidup mendapat barakah
Biar pun berat memikul amanah
Namun jenayah harus dicegah

Maulana Yusof tokoh yang dilupakan
Menjadi Kadi dilantik Sultan
Al Quran dan Sunnah jadi panduan
Berhati-hati mengadili insan
Hidup Kadi menjadi teladan
Setiap lapisan mendapat pengadilan
Demi menjunjung perintah Tuhan

Masjid Raya cantik berseni
Dibina di kaki bukit nan tinggi
Menjadi tempat pengadilan Kadi
Selat Melaka menjadi saksi
Masjid yang gah pernah berdiri
Tapi sayang dimusnah Peringgi
Diganti kubu tentera Nasrani

Gubahan Mohd Hasanuddin bin Mohd Yusof

SYAİR HUKUM KANUN MELAKA


